
shrIpadmanAbhanatidashakam

శ్రీపద్మనాభనతిదశకమ్

విశ్వం దృశ్యమిదం యతః సమయవద్యస్మిన్య ఏతత్ పునః
భాసా యస్య విరాజతేఽథ సకలం యేనేహయా నిర్మితమ్ ।
యోవాచాం మనసోఽప్యగోచరపదం మాయాతిగో భాసతే
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౧ ॥
లోకే స్థావరజఙ్గమాత్మని   తు యః సర్వేషు జన్తుష్వలం
చైతన్యాత్మతయా  విశన్ విలసతి జ్ఞానస్వరూపోఽమలః
నో లిప్తః పయసేవ పఙ్కజదలం మాయాశ్రయస్తద్గుణైః  
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥౨॥
యస్యేశస్య నిషేవయానవమయా త్వాచార్యవర్యాననా-

దుద్భూతప్రతిమోపదేశవికసత్సాద్వర్త్మనావాప్తయా  ।
మిథ్యాత్వం జగతః స్ఫుటం హృది భవేత్రజ్జౌ  యథాహేస్తథా
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౩॥
రూపం యస్య మృగం న చేహ మనుజం నో కర్మ జాతిం చ నో
న ద్రవ్యం  న గుణం స్త్రియం  న పురుషం నైవాసురం  నో సురమ్ ।
నైవాసచ్చ  సదిత్యనన్తధిషణాః ప్రాహుర్మహాన్తో  బుధాః
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౪ ॥
మార్తాణ్డో గగనోదితస్తు తిమిరం యద్వత్పినష్టి క్షణాత్
శీతం చానుపమం యథా చ హుతభుగ్ రోగాన్యథైవౌషధమ్  ।
అజ్ఞానం  ఖిల తద్వదేవ కృపయాయోఽసౌ విదత్తే హతం
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౫॥
కల్పాన్తే తు చరాచరేఽథ భువనే నష్టే సమస్తే పునః
గమ్భీరేణ తథామితేన తమసా వ్యాప్తే చ దిఙ్మణ్డలే  ।
యోఽసౌ భాతి తథా విభుర్వితిమిరస్తేజః స్వరూపోఽనిశం
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥౬॥

లోకే చాత్ర సమాధిషట్కవికసద్దివ్యప్రబోధోజ్జ్వల   -
స్వాన్తాః శాన్తతమా జితేన్ద్రియగణా  ధన్యాస్తు సంన్యాసినః ।
ముక్తిం యత్కరుణాలవేన సరసం సమ్ప్రాప్నువన్తీహ తే
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౭॥
కృత్వా హన్త మఖాన్యథావిధి పుమాన్ స్వర్గేచ్ఛయా భూతలే
తేషాం తత్ర ఫలం చ పుణ్యసదృశం భుఙ్క్తే చ నాతోదికమ్ ।
సేవా యస్య దధాతి ముక్తిమమలామానన్దసాన్ద్రాం   స్థిరం
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥౮॥
స్వేనైవేహ  వినిర్మితం ఖలు జగత్కృత్స్నం స్వతో లీలయా
స్వేనేదం పరిపాలితం పునరిహ స్వేనైవ  సన్నాశితమ్ ।
పశ్యన్తో ముదితః ప్రభుర్విలసతి  శ్రేయోఽయనం  సాత్వతాం
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥౯॥
చిత్తే యస్య తుయాదృశీ ప్రభవతి  శ్రద్ధా  నిజారాధనే
తద్వత్తత్పరిపాలనాయ విహితశ్రద్ధాయ   విశ్వాత్మనే ।
సచ్చిత్పూర్ణసుఖైకవారిధి   లసత్కల్లోలరూపాయ  వై
తస్మై  దేవ నమోఽస్తు విశ్వగురవే శ్రీపద్మనాభాయ  తే ॥ ౧౦॥
జయతు జయతు సోఽయం పద్మనాభో ముకున్దః
నిజచరణరతానాం పాలనే బద్ధదీక్షః  ।
అవికలమపి చాయుః శ్రీసుఖారోగ్యకీర్తిః
ప్రతిదినమపి  పుష్ణన్  స్వానుకమ్పాసుధాభిః ॥
ఏవం జగత్త్రయగురోః  కమలావరస్య
సఙ్కీర్తనం గుణగణాబ్ధిలవస్య  కిఞ్చిత్ ।
దేవస్య తస్య కృపయైవ  కృతం మయేదం
సన్తో గృణన్తు రసికాః కిల సప్రమోదమ్  ॥
ఇతి స్వాతి తిరునాళ్ మహారాజా విరచతమ్ శ్రీపద్మనాభనతిదశకం  సమ్పూర్ణమ్  ।

Encoded by P. P. Narayanaswami swami at mun.ca

Proofread by P. P. Narayanaswami, Psa Easwaran

The champU kAvyam, ‘syAnandUrapura varNana prabandham’ penned by Maharaja

SvAti tirunAL of Travanacore/ Trivandrum, deals with the mammoth temple

of Lord PadmanAbha, the various temple rituals, pUja, and the festivals

associated with the temple, and so on. The work is a champU (prose

mixed with poerty) arranged in 10 stabakas, and in the last stabakam

(verses 15 to 26), the following prayer to Lord Padmanabha appears. It is

appropriately called ‘padmanAbha nati dashakam.’ The verses, addressed

to Lord Padmanabha, follow the same style, construction and philosophy,

as that of Adi Sankara’s ‘shrIdakshinamurthi Stotram.’

